
Qitornavut pitsaasumik inuiaqatigiinni innuttaaqataalernissaasa pingaaruteqarnerat pillugu 

perorsaalernissarput qanoq oqallisiginerulersinnaaneripput pillugu apeqquteqaat 

allaavigalugu oqallinnissamik siunnersuut  

(Inatsisartunut ilaasortaq  Nivi Olsen, Demokraatit)   

 

Inatsisartunut ilaasortap Nivi Olsen, Demokraatit, qitornavut pitsaasumik inuiaqatigiinni 

innuttaaqataalernissaasa pingaaruteqarnerat pillugu perorsaalernissarput qanoq 

oqallisiginerulersinnaaneripput pillugu apeqquteqaat aallaavigalugu oqallinnissamik 

siunnersuuteqaravit qujanarujussuaq, taannalu oqallisissiat soqutiginartoq Partii Naleraq sinnerlugu 

imannak oqaaseqarfigissuarput: 

 

Isumaqarpugut oqallisissiaq imarisamigut inatsisartuni ilaasortatut susassaqarfitta 

pingaaruteqartorujussuit ilagingaat, tassami nuna ajunngitsumik kusanartumillu ineriartortoq aamma 

timikkut tarnikkullu nukittuunik innuttaqarnissani pisariaqartimmagu.  

 

 

Taama oqareerluta apeqqutit arlallit eqqartorluarneqarnissaat pisariaqalersimannginnersut 

eqqartortariaqarsoraarput 

 Sooq-una meerartavut taama amerlatigisut sumiginnangaanermik eqqorneqarsimasut ?  

 Sooq-una meerartavut taama amerlatigisut ulloq unnuarlu meeqqanut inuusuttunullu 

inissiisarfinnut inissinneqartartut ?  

  Sooq-una angajoqqaat ilarpassui meeqqaminnut piffissaasualersimasut  

nukissaqinnerulersimallutillu ?  

 Sooq-una meeqqat atuarfianni angusarineqartartut agguaqatigiisillugu taama appasitsigisut ? 

Sooq-una meerartavut taama amerlatigisut kinguaassiuutitigut atornerlunneqartartu ? 

 Sooq-una Kalaallit Nunatsinni imigassamik ikiaroornartumillu taama annertutigisumik 

atornerluisugut ?  

 Sooq-una ilaqutariit taama amerlatigisut inigisaminniit anisitaasartut ?  

  Sooq-una Kalaallit Nunatsinni imminortarnerit inoqatinillu toqutsisarnerit, persuttaasarnerit, 

tillinniarnerit, allarpassuillu inatsisinik unioqqutitsisarnerit taama amerlatigisut ? 

 Inuiaqatigiinni inuit katagakkavut amerlavallaanngillaat ?   

 

Allarpassuit aamma eqqartorneqarsinnaapput. Taamaammat apereqqittariaqalinnginnerluta, ilumut 

piffissanngunnginnersoq, inuiaqatigiinni killiffipput nalilersuiffigilluassallugu ?  

suut-uku ajoqutaasut ?  

Suut-uku iluarsisariaqartut ? 

qanoq iliornikkut inuiaqatigiinni susassareqatigiinneq nukittorsaqqinneqarsinnaava ?  

Taava aamma apereqqissinnaavugut, sooq-una angajoqqaat  meeqqaminnik perorsaanissaannut 

tunngasut maani eqqartortariaqalersimagivut ? 

 

Tassami nassuerutigisariaqarparput, meerarpassuit namminneq pisuussutiginngisaminnik 

atungarliortinneqarput imaluunniit angerlarsimaffimminniit qimangutsitaasimapput. 

 

Taamaammat isumaqarpugut angajoqqaat tapersersorneqarnerullutillu 

kaammattorneqarnerusariaqartut, ikiortariaqartut ikiorneqassapput nammineernerulersikkumallugit. 

Ilagutariinnut “ilinniarfimmik” siunnersuisarfiutigisunik pilersitsisariaqarpugut, tassami 

angajoqqaarpassuaqarpoq akissarsiakitsuararsuarnik malinnaaniapiloortunik erloqisorujussuarnillu, 

nalunngilarpullu suut tamarmik akisoorujussuusut.  

 

Aamma nalunngilarput meeqqat tamarmik atisanik akisuunik kissaateqartarmata imaluunniit 

atortunik akisuunik, taamaanngippammi qinngasaarinerit assigisaallu meeqqamut 

sunniuteqarnerluttarput.  

 

Taamaattumik pissutsit ilaatigut ilungersunartorujussuusinnaapput oqaannarluni 

iluarsineqarsinnaanngitsut.  

Taama naatsumik oqaseqarluta oqallisissiaq isummersorfigilaarparput.  

 

Anthon Frederiksen 


